
“Torpağa su qarışanda palçıq olur, qan qarışanda 
Vətən”  sözlərini əlini, ayağını, gözünü itirən yaralı 
döyüşçülərimizin, qazilərimizin dilindən çox eşit-
dim...
Əsgərlərimizin sosial şəbəkədə paylaşılan, üzümüz-
də təbəssüm doğuran müxtəlif görüntülərini də 
izlədim. Boş vaxtları olanda yellənçəkdə yellənir, 
oxuyur, yemək bişirir, qartopu oynayırlar... Bildiyi-
miz, gördüyümüz, yaşadığımızdır hamısı. Amma 
elə fərqli duyğular oyadır ki... O qədər xoşdur ki. 
Bilirəm ki, hamı qartopu oynayanları ilk dəfə görür-
müş kimi izləyib bu paylaşımları. Kövrəlmədən bax-
maq olmur. Və düşünməsən də olmur: Uşaqdılar...
Hərdən lap hönkürmək istəyirsən bu böyüklüyə 
sığmayan uşaqlığa, uşaqlığa sığmayan böyüklüyə.
Ölümün üstünə gedən, gözünə baxan ərənlərim 
gizlənqaç oynayırlar. Ölümün gözü qarşısında giz-
lənqaç oynayan uşaqlıq içini titrədir adamın. Nə 
varsa, sökür ilmə-ilmə.
Bəlkə elə Sadiq də gizlənqaç  oynayıb? Hardasa 
gizlənib? Elə gizlənib ki, ən yaxın dostları da tap-
mayıb onu? 
Mən də onu tapmaq istədim, axtardım, Sadiqi ax-
tardım.
Şəhid olandan sonra axtardım. Ailənin yeganə oğlu 
Sadiq Şahin oğlu Bağırzadəni Şəhid olandan sonra 
tapdım, tanıdım. Sadiq Bağırzadə  Astaranın Ərçi-
van qəsəbəsində 15 aprel 2002-ci ildə dünyaya gəlib. 
2008-ci ildə Ərçivandakı Şəhid Natiq Kərimovun 
adını daşıyan 3 nömrəli tam orta məktəbin birinci 
sinfinə gedib, 2019-cu ildə həmin məktəbin məzunu 
olub. Sadə,  zəhmətkeş ailədə böyüyüb. 
Bu, sadəcə qısa xronologiyadır. O isə hamının se-
vimlisi idi: şagirdlərin, müəllimlərin, onu tanıyan-
ların... Həmişə fərqlənib. Dostları deyir ki, təbiətən 
çox şən olan gülərüzlü Sadiqi sevməmək mümkün 
deyildi. 
Ağlımız azca işləyəndən xəyallar qururuq, arzu-
larımız olur. Kimi aşpaz, kimi təyyarəçi, kimi po-
lis, kimi sürücü olmaq istəyir. Sadiq  uşaqlıqdan 
idmançı olmaq istəyirdi. Arzusuna sadiq qalıb. 8 
yaşından idmanla məşğul olub. 8 yaşından arzusu 
– məqsədi olub.
İdmanla məşğul olsa da, tarix elminə xüsusi marağı 
vardı. Tarixi, tariximizi sevə-sevə öyrənirdi. Bəlkə 
buna görə də özü ilə birgə torpaqlarımızı azad et-
mək arzusu da böyüyürdü. O, işğal günlərini tarixi-
mizdən silmək istəyirdi. 
“Bir başqaydı Sadiq. Çox fərqliydi. Tariximizə qarşı 
həssasdı. Bütün düyünlü tarixlərin “niyə”si olurdu 
onun üçün. O gözəl gözləriylə elə baxırdı, çaşıb qa-
lırdın. Yeni tarix yazmaq istəyirdi” -   bunları tarix 
müəllimi, həm də sinif rəhbəri olan Nuranə Həmi-
dova dedi. Nuranə xanım özü də fərqlidir: sərrast 
düşüncəli, fəal, savadlı. Ərçivanda bir işıq kimidir. 
Şəhid ailələri ilə əlaqə saxlayır, qızlarımızın savad-
lanması üçün çalışır, həm də tariximizi öyrədir, 
Vətəni sevdirir. Sadiq kimi vətəndaşlar yetişdirir. 
Onunla ünsiyyətdə olanda “kaş bütün müəllimlər 
belə olaydı” düşündüm. 
Atası Şahin bəy deyir ki, Qarabağ hadisələri, işğal 
olunan ərazilərimiz onu həmişə narahat edirdi. 
Kiçik yaşlarından bu hadisələrlə bağlı suallar ve-
rirdi. Onun üçün ağrılı mövzu idi. “Bir gün Xocalı 

faciəsinin qisasını alacağam” deyirdi...
Çox gənc idi Sadiq Şahin oğlu. Arzuları çox idi. Ya-
şının  kiçik olmasına baxmayaraq, arzuları böyük 
idi özü kimi. Məktəbinə, ailəsinə, doğma el-obasına 
başucalığı gətirmək üçün yaşayırdı. Ömrünə tarix 
yazırdı. Sadiq Heydər Əliyev adına bütün turnir-
lərin boks üzrə yarışlarında “Qızıl medal”a layiq 
görülüb hər dəfə. İştirak etdiyi yarışlarda aldığı 
medallar, diplomlar, fəxri fərmanlar yaşadığı illərə 
sığmayacaq qədərdir.
Hələ 2016-cı ildə, 14 yaşında  Boks üzrə Açıq Bakı 
birinciliyində yalnız finalda uduzaraq, gümüş me-
dalla dönüb doğmalarına. Yarış seçim xarakteri 
daşıdığından Milli Komandaya vəsiqə qazanıb. 
O, Azərbaycan Respublikası Milli Komandasının 
üzvü idi. Çox arzuları vardı. Beynəlxalq yarışlarda 
iştirak etmək, Vətənini dünyada tanıtmaq, bayra-
ğını ucalarda görmək istəyirdi. Avropa və Dünya 
çempionu adını qazanmağı məqsəd qoymuşdu. Yo-
rulmadan məşq edirdi. Məşqçiləri ona inanırdı.
Dünyanın istənilən ölkəsində keçirilən yarışların 
qalibi olmaq istəsə də, bir müqəddəs arzusu da 
vardı: bir gün Şuşada, Xankəndində keçiriləcək 
yarışların qalibi olmaq. Hərdən də zarafatla de-
yirdi: “Eybi yoxdu, təki axırıncı yeri tutum, amma 
torpaqlarımızı işğaldan azad edək, Şuşada idman 
yarışları olsun”. Ona görə də ilk olaraq Vətənə bor-
cunu vermək istədi.
Hərbi xidmətə gedəndə onu yola salan dostların-
dan birinə pıçıldamışdı: “Nə olaydı, döyüş başla-
yaydı, torpaqlarımızı azad edəydik... Mən də dö-
yüşəydim.”
Beləcə bu ilin may ayında hərbi xidmətə yollandı 
Sadiq. Çox çevik, idmançı olduğundan onu Xüsusi 
Təyinatlı Qüvvələrə qəbul etdilər. Kəşfiyyatçı kimi 
təlim keçdi. Ona “qızıl əsgər” dedilər.
Sadiq Bağırzadə tarix yazdı: XTQ-in ən gənc kəşfiy-
yatçı qəhrəmanı kimi tarixə düşdü.
 İkinci Qarabağ Savaşı başlayanda öndə gedən za-
bit heyətində tək əsgər oldu. İlk gündən igidliyi ilə 
də fərqləndi. Murov yüksəkliyi uğrunda savaşda 
“Murov aslanı” dedilər ona. 
İllərin dostu kimi sevdiyi, qardaş bildiyi Ağstafalı 
balası Xalədddin Cəlilovla birlikdə 16 erməni pos-
tunun dağıdılmasında, Murovdağ yüksəkliyinin 
düşmənlərdən təmizlənməsində aslanlar kimi vu-
ruşub döyüşçü yoldaşlarının “bizim  Murov aslanı-
mız” dedikləri Sadiq Bağırzadə.
Taqım və manqa komandirlərinin sözlərinə görə, 
onu saxlamaq olmurdu. Minalanmış sahələrə heç 
kimi buraxmırdı. Birinci özü gedirdi. Həmişə bir 
sözü vardı: Biz bu torpaqları almalıyıq. Biz bunu 
uşaqlara qoyub gedə bilmərik. 18 yaşı olmasına 
baxmayaraq, daşıdığı məsuliyyət artıq qoca idi. 
Biz bu yükü qoyub gedə bilmərik – deyirdi Sadiq. 
Murovdağa bayraq qaldıranda üzündəki Qələbə 
sevinci ilə qalıb dostlarının yadında igidimiz.
Sadiq döyüşdə olduğunu ailəsinə deməmişdi. 
Ata-ana bundan xəbərsizdi. Hər gün xəbər gözlə-
yirdilər. Ürəkləri bir xəbər ümidinə sarılmışdı...
“30-da səhər Ərçivana şəhid gəlmişdi. Orda idim. 
Çox ağır idi. Günorta evə yenicə qayıtmışdım 
...Xəbər gəldi... Xaləddinlə bir yerdə olub”, - deyir 
atası. Susur. Arada səsi qırılır. Nə deyəcəyimi bil-
mirəm... Nələr desək də, ana-ata ürəyi yaralı qalır...
Cəmi iki gün fərqləri vardı ailənin tək oğullarının. 
Xaləddin aprelin 13-də, Sadiq isə 15-də dünyaya 
gəlib. İkisi də 18 yaşında... İkisi də idmançı.
İstənilən savaşda itki olur. O ki qala Vətən savaşı. 
Düşmən əlində olan torpaq yükündən ağır heç nə 
yoxdur. Səni əyən, əzən yükü daşımaqdan çətin 
nə ola bilər ki?!
Bizi bu yükdən qurtardı Sadiqlər.
Onu böyük izdihamla qarşılayıb, izdihamla yola 
saldılar el-obasında ölməzliyinə.
Özü də boksçu olan dayısı Rzayev Ruhid deyir ki, 
uşaqlıqdan boksçu olmaq istəyirdi. Həmişə seçilib. 
Onunla həmişə fəxr etmişik. Əvvəl onu ailəsinə 
görə tanıyırdılar, indi bizi Sadiqə görə tanıyırlar.
“O kiçik yaşlarından idman yarışlarında iştirak 
edib. Həmişə də uğur qazanıb. 
Həmişə qələbə üçün döyüşüb. “Ancaq irəli” - bu 
sözü çox sevərdi”, - əmisi dedi.  
 İndi müqəddəs arzusuyla qolboyundu Sadiq.
“Vətən uğrunda”, “Cəsurluğa görə” medalları ilə 
təltif olunub Sadiq. Sadiqin, sadiqlərin cəsurluğu-
dur Vətən. Onun qələbə sevincli təbəssümü var 
Vətənin üzündə. 
Hamımızın illərlə həsrət qaldığımız təbəssümün.

KƏMALƏ ABİYEVA

Bu tullantıları  istehsal edən 
şirkətlərin sırasında birinci 
yerdə “ExxonMobil” daya-
nır. Şirkət ildə 5,9 milyon ton 
(2019-cu ildə) plastik istehsal 
edir.
Qlobal tədqiqatlarla məşğul 
olan “Minderoo Foundation” 
şirkətinin tərtib etdiyi “Plas-
tic Waste Makers” reytinqinə 
cəmi 100 şirkət daxil olub. 
Mütəxəssislərin sözlərinə gö-
rə, dünyada istehsal olunan 
plastik tullantıların 90%-i on-
ların payına düşür.
“ExxonMobil” şirkətindən 
baş qa ilk onluğa “Dow” (5,6 
mil yon ton), “Sinopec” (5,3 
mil yon ton), “Indorama Ven-
tures” (4,6 milyon ton), “Sau-
di Aramco” (4,3 milyon ton), 
“PetroChina” (4 milyon ton), 
“LyondellBasell” (3,9 milyon 

ton), “Reliance Industries” (3,1 
milyon ton), “Braskem” (3 mil-
yon ton) və “Alpek SA de CV” 
(2,3 milyon ton) daxil olub.
Reytinqə daxil olan şirkətlərin 
əksəriyyəti Asiyada fəaliyyət 
göstərir və onların yarısından 
çoxu Top 20-likdədir.
Qlobal çirklənmənin ən böyük 
maliyyələşdiricisi “Barclays” 

bankı adlandırılıb. O, reytinq-
dəki şirkətlərə təxminən 3,1 
milyard dollar borc pul verib. 
İlk beşliyə həmçinin “HSBC” 
(2,9 milyard dollar), “Bank of 
Amerika” (2,9 milyard dollar), 
“Citigroup” (2,8 milyard dol-
lar) və “JPMorgan Chase” (2,7 
milyard dollar) daxil olub.

Avrozonanın 19 ölkəsinin ÜDM-i 2021-ci ilin 
birinci rübündə 0,6 faiz, ötən ilin müvafiq döv-
rünə nisbətən isə 1,8 faiz azalıb.
Avropa İttifaqı statistika ofisi olan Eurostat 
tərəfindən açıqlanan bu rəqəmlər ötən ayın so-
nunda elan olunmuş ilk rəqəmlərlə də, “Daily-
Fx” portalının danışdırdığı ekspertlərin proq-
nozları ilə də tam üst-üstə düşür.
Həmçinin, Avropa İttifaqına üzv ölkələrin 
ÜDM-i də ilk rəqəmləri təkrarlayaraq, rüb ər-
zində 0,4 faiz, ötən ilin müvafiq dövrünə nis-
bətən isə 1,7 faiz azalıb.
Qeyd edək ki, 2020-ci ildə Aİ ölkələrinin ÜDM-i 
6,2 faiz, avrozona ölkələrininki 6,6 faiz, dör-

düncü rübdə isə müvafiq olaraq 0,5 faiz və 0,7 
faiz (əvəlki ilin müvafiq dövrünə nisbətən 4,6 
faiz və 4,9 faiz) azalıb.

Rəqəmsal valyutalar aşkar üs-
tünlükləri ilə yanaşı, maliyyə 
sistemlərinə zərər vura bilə-
cək müəyyən risklər yaradır. 
Bu barədə beynəlxalq reytinq 
agentliyi “Fitch Ratings” xə-

bərdarlıq edib. “Fitch” pul 
vəsaitlərinin bank depozitlə-
rindən rəqəmsal valyuta he-
sablarına sürətlə köçürülməsi 
imkanını bu risklərə misal ola-
raq gətirib. Belə ki, bu, istehsal-
çılar və istehlakçılar arasında 
vasitəçilərdən, məsələn, bank-
lardan daha az istifadə olun-
masına gətirib çıxara bilər.
Bundan başqa, rəqəmsal val-
yutalardan istifadə mərkəzi 
banklarla iqtisadiyyat arasın-

da daha çox təmas nöqtəsi ya-
radır ki, bu da kibertəhlükə-
sizlik təhdidlərini artıra bilər.
Lakin agentlik rəqəmsal val-
yutaların nağdsız ödənişlərin 
həcmini artırmaq potensialını 
onların əsas üstünlüyü kimi 
qeyd edir. 
Bir sıra ölkələrin mərkəzi 
bankları ötən il rəqəmsal val-
yutaların istifadəyə verilməsi 
ilə bağlı müzakirələrin aparıl-
dığını açıqlayıb.

Çin hökuməti yaxın bir neçə ildə uşaqların doğuşu 
ilə bağlı bütün məhdudiyyətləri ləğv etməyi plan-
laşdırır. 
Belə ki, son siyahıyaalma göstərir ki, ölkədə əhali 
artımı ən aşağı səviyyəyə düşüb və Mərkəzi Bank 
səlahiyyətli orqanlara demoqrafik üstünlüyün iti-
rilməsi barədə xəbərdarlıq edib.
Ailədəki uşaq sayına qoyulan məhdudiyyətləri 
ləğv etməzdən əvvəl hökumət demoqrafik prob-
lemləri həll etmək üçün daha geniş mexanizmləri 
tətbiq etməyi planlaşdırır. Xüsusilə, doğuşu təşviq 
etmək üçün daha təsirli yolların seçilməsi və pen-
siya yaşının artırılması proqramı. Bununla yanaşı, 
Çin yaxın 3-5 ildə doğum nəzarətindən tamamilə 
imtina etmək niyyətindədir.
Xatırladaq ki, 2016-cı ildən Çində bir ailədə mak-
simum iki uşağa icazə verilir. Mütəxəssislərin he-
sablamalarına görə, 2011-2020-ci illərdə Çində əhali 

artımı 0,53%, ondan əvvəlki onilliklərdə isə 0,57% 
təşkil edib.
Mərkəzi Bankın verdiyi məlumata görə, uşaqların 
doğulması ilə bağlı bütün məhdudiyyətlər ləğv 
edilməlidir, əks halda əhalinin sayı 32 milyon insan 
qədər azala bilər.
Eyni zamanda, bu məhdudiyyətlərin aradan qal-
dırılması istənilən nəticəni verməyə də bilər: şəhər 
əhalisi azalacaq, kənd əhalisi isə sürətlə genişlənə-
cək, bu da yoxsulluğun inkişafına və məşğulluğun 
ixtisarına gətirib çıxaracaq.

